
 

 

18 იანვარი 2016 წელი 

 

დახვრეტილი „სამხედრო ცენტრი“ 

 

“მრავალი ათასი ჩვენზე უკეთესები ზრდიან თავიანთ გულში თქვენდამი სიკვდილს” 

გენერალ-მაიორი ალექსანდრე ანდრონიკაშვილი,  

დახვრიტეს 1923 წელს 20 მაისს  

 

1921 წლის თებერვალში, ბოლშევიკური რუსეთის წითელმა არმიამ გადმოლახა საქართველოს 
სახელმწიფო საზღვარი, რის შემდგომაც რამდენიმე მიმართულებით განავითარა შეტევა 
საქართველოს სრული ოკუპაციისა და თბილისის აღების მიზნით. მიუხედავად მძიმე და 
თავგანწირული ბრძოლებისა, სადაც ქართულმა სამხედრო შენაერთებმა, მათ შორის ახალგაზრდა 
იუნკერებმა გამორჩეულად ისახელეს თავი, საქართველოს დემოკრატიული რესპუბლიკის 
მთავრობამ დატოვა ქვეყანა და ბათუმიდან ემიგრაციაში გაემგზავრა. ბოლშევიკურმა რუსეთმა 1921 
წლის 25 თებერვალს მოახდინა დამოუკიდებელი საქართველოს  დემოკრატიული რესპუბლიკის 
ოკუპაცია და შემდეგი 70 წლის განმავლობაში საქართველო საბჭოთა იმპერიის ნაწილად აქცია. 

მიუხედავად საქართველოს მთავრობის ემიგრაციაში წასვლისა, როგორც ქვეყნის შიგნით 
დარჩენილი, ისევე საქართველოს საზღვრებს გარეთ მყოფი პატრიოტები არ წყვეტდნენ ბრძოლას 
საქართველოს დამოუკიდებლობისთვის. აჯანყებამ პირველად სვანეთში იფეთქა. განსაკუთრებით 
აქტიურობდნენ ქართველი პარტიზანები კახეთის რეგიონში. საყოველთაოდ ცნობილია სრულიად 
საქართველოს კათოლიკოს-პატრიარქის უწმიდესისა და უნეტარესის ამბროსი ხელაიას პირადი 
თავდადების მრავალი ფაქტი. გამორჩეულია საქართველოს ეროვნული გმირის ქაქუცა 
ჩოლოყაშვილის და მისი რაზმის ბრძოლა ბოლშევიკური ხელისუფლების წინააღმდეგ. 

მეოცე საუკუნის 20-იან წლებში შექმნილი იყო სხვადასხვა წინააღმდეგობის ჯგუფები, რომელთა 
მიზანს საბჭოთა რუსეთისგან საქართველოს დამოუკიდებლობის მოპოვება წარმოადგენდა. 

ამ მხრივ განსაკუთრებით მნიშვნელოვან ჯგუფს წარმოადგენდა დამოუკიდებლობის კომიტეტის 
„სამხედრო ცენტრი“, რომელიც ქართველი ოფიცრების მიერ იყო დაკომპლექტებული. 1923 წელს 
„სამხედრო ცენტრი“ აქტიურად მუშაობდა საქართველოს გათავისუფლების გეგმაზე, მათ შორის 
განიხილებოდა საერთო სახალხო აჯანყება. ასევე, ცენტრის წევრების მიერ შემუშავდა მთიულეთის 
აჯანყების გეგმა, რომლის ფარგლებშიც იგეგმებოდა წითელი არმიის ნაწილების მთიულეთში 
შეტყუება და მათი სრული განადგურება პოლკოვნიკი ქაიხოსრო ჩოლოყაშვილის მებრძოლების 
მიერ.  

ბუნებრივია, რომ ჩეკას (კონტრ-რევოლუციასთან ბრძოლის საგანგებო კომისიის) ერთ-ერთი 
პირველი სამიზნე სწორედ „სამხედრო ცენტრი“ გახდებოდა. ქართველი სამხედროები 
დააპატიმრეს, გაასამართლეს ანტი-საბჭოთა აჯანყების მოწყობის მცდელობისთვის და სასჯელის 
უმაღლესი ზომა - დახვრეტა მიუსაჯეს. სხვადასხვა წყაროს თანახმად, განაჩენი სისრულეში 
მოიყვანეს 1923 წლის 20 მაისს, თბილისში, ვაკის პარკის ტერიტორიაზე.  

სულ სასჯელის უმაღლესი ზომა მიუსაჯეს „სამხედრო ცენტრის“ 15 წევრს. 1923 წლის 25 მაისის  
გაზეთი კომუნისტის ნომერი 115 იუწყებოდა: 

გ ა ნ ა ჩ ე ნ ი 
        “ანტანტის კაპიტალისტების აგენტების დანარჩენი მუშაობა საქართველოში აჯანყების 
მოსამზადებლად მოისპო დაპატიმრებით, რომელიც მოახდინა საგანგებო კომისიამ. საბჭოთა 
ხელისუფლების წინააღმდეგ შეთქმულების, საქართველოში ბანდიტური მოძრაობის მოწყობისა და 
მასში მონაწილეობის მიღების მუშურ-გლეხურ სახელმწიფოსათვის ღალატის გამო, ამ.-
კავკასიისსაგ. კომისიის მიერ დამთავრებულ გამოძიებით, საქრთველოს ს.ს. რესპუბლიკის საგ.  
კომისია ადგენს: მიესაჯოს უმაღლესი სასჯელი...“ . 
 
გაზეთ „კომუნისტის“ სტატია გრძელდება სამხედრო ცენტრის წარმომადგენელთა 
თანამდებობრივი და წოდებრივი ჩამონათვალით და სრულდება შემდეგი სიტყვებით, რომ „ყველა 
ზემო ჩამოთვლილ პირებზე გამოტანილი განაჩენი უკვე მოყვანილია სისრულეში“.  
 

1. გენერალი ალექსანდრე სიმონის ძე ანდრონიკაშვილი: 

„51 წლ. ყოფ. თავადი, გენ. შტაბის ყოფილი გენერალი. სა. სამ. სკოლის მასწავლებელი. ამ 
თანამდებობაზე იყო, როდესაც შევიდა სამხ. ცენტ. შემადგენლობაში და მონაწილეობს საქართ. 
საბჭ. ხელისუფლების წინააღმდეგ აჯანყების მომზადებაში და საქართველოს ს.ს. რესპუბლიკაში 
ბანდიტურ მოძრაობაში“. 

2. გენერალ-მაიორი ვარდენ გრიგოლის ძე წულუკიძე: 
 

„57 წლ. დაამთავრა სამხედრო სასწავლებელი, ყოფ. თავადი ყოფ. გენერ.  იყო საქართველოს  
წითელი არმიის  მოსაზღვრე  ჯარის  უფროსი  და  ამავე  დროს, ინტერპარტიულ კომიტეტის 
წინადადების თანახმად, შევიდა სამხედრო ცენტრში, ფაქტობრივად, ხელმძღვანელობდა ცენტრის 
მუშაობას. სამ. ცენ. დასტურით,  მუსხელიშვილთან ერთად შეიმუშავა და ინტერპარტ. კომ. 
საშუალებით  დაუგზავნა ადგილობრივ, ხალხის და იარაღის მობილიზაციის გეგმა, იღებდა და 
აძლევდა ინტერპარტიულ კომიტეტს საიდუმლო ცნობებს ჩვენი წითელი არმიის მდგომარეობის 
შესახებ; მონაწილეობას იღებდა  საქ. ბანდიტურ  მოძრაობაში“. 
 

 
 

3. პოლკოვნიკი გიორგი ნიკოლოზის ძე ხიმშიაშვილი: 
„31 წლ. დაამთავრა ნიკოლაევის საკავალ.  საწავლებელი. ყოფ. აზნაური, ყოფ. პოლკოვნიკი, 
საქართველოს ბრიგადის სამოსწავლო ბატალიონის უფროსი. იგი იყო საქ. წითელ არმიაში, 
როდესაც მიიღო მენშევიკების წინადადება იყოს მათი პარტიის წარმომადგენლად სამხედრო 

ცენტრში და  მონაწილეობას იღებდა  საქართ. სოც.  რესპუბლიკაში ბანდიტურ  მოძრაობის 
ხელმძღვანელობაში“. 

 
 
4. პოლკოვნიკი როსტომ ილიას ძე მუსხელიშვილი: 
„35 წლ. ყოფ. აზნაური,  გენ. შტ. ყოფ.  პოლკოვნიკი, საქ. დივიზიის შტ. უფროსი. იგი იყო ამ  
თანამდებობაზე, როდესაც შევიდა სამხ. ცენტრის შემადგენლობაში და მუშაობდა მენშევიკებისა   
და   ნაც. დემოკრატების  კარნახით,  აწვდიდა მათ სამხედრო საიდუმლო ცნობებს და დუშეთის 
ამბოხების დროს რაზმის შტაბის უფროსის თანამდებობაზე კავშირი ჰქონდა ბანდიტებთან და  
ხელმძღვანელობდა მათ“. 

 
 
5. გენერალი კონსტანტინე ნიკოლოზის ძე აფხაზი:  

„55 წლ. უმ. სამხედრო განათლების, ყოფ. თავადი, ყოფ. გენ. ყოფ. მარშალი, საქ. ერ.-დემ. პარტიის 
თავმჯდომარე. შევიდა სამხ. ცენტრში და მონაწილეობდა საქართ. ხელისუფლების წინააღმდეგ 
აჯანყების მომზადების ხელმძღვანელობაში. ნაც-დემ. პარტიის ცეკაში აჯანყების საკითხის 
გარჩევის დროს მან, თავისივე ჩვენების  თანახმად, ხმა მისცა დაუყოვნებლივ შეიარაღებულ 
აჯანყებას“. 

6. უმცროსი ოფიცერი ნიკოლოზის მიხეილის ძე ზანდუკელი:  
„39 წლ. სამხედრო უმცროსი მოხელე, დუშეთის სამაზრო სამხედრო კომისარიატის სამნეო ნაწილის 
გამგე, მენშევიკური პარტიის  დუშეთის სამაზრო კომიტეტის წევრი. 1922 წელში შეადგინა ორი 
ბანდა დუშეთის მაზრაში, ჰქონდა კავშირი მუსხელიშვილთან, რომელიც იმ  დროს  იყო 
საექსპედიციო რაზმის უფროსი“. 
 
7. როტმისტერი სიმონ ლევანის ძე ბაგრატიონ-მუხრანელი : 

 27 წლის. ყოფ. ოფიცერი, ყოფ. თავადი, ეროვ.დემ.პარტიის ცეკას წინადადებით მუშაობდა გარე-
კახეთის რაიონში აჯანყების მოსამზადებლად,ხელმძღვანელობდა მენშევიკების მიერ შედგენილ ლ
აშქარაშვილის  რაზმს  გორის მაზრაში“. 

8. როტმისტერი ფარნაოზ ლევანის ძე ყარალაშვილი:  
„24 წლის, ყოფ. აზნაური, ყოფ. საქ. წითელი არმიის 1 პოლკის უფროსის თანაშემწე, 1922 წ. 
სექტემბერში ის იყო ძეგვის ხიდზე მდგომ ტყვიისმფრქვეველთა რაზმის უფროსად და იმავე დროს, 
დაიკავა  კავშირი  ლაშქარაშვილის ბანდასთან, დასთანხმდა ამ ბანდასთან შეერთებაზე“. 
 
9. იასონ მათეს ძე კერესელიძე:  
„40 წლის, ყოფ. აზნაური, ერ.-დემოკ. პარტიის  წევრი, ჯაშუშურ მუშაობის მონაწილე. ეროვნულ-
დემოკრატების წინადადებით  კავშირი  ჰქონდა  ჩოლოყაშვილთან“. 
 

 
 
10. ოფიცერი ივანე გრიგოლის ძე ქუთათელაძე:  
„40 წლის, ყოფ. აზნაური, ერ.-დემ. პარტიის წევრი. ეროვ. დემოკრატების სამხედრო ორგანიზაციის 
მონაწილე, ერ.-დემ. ცენტ. კომიტეტის  წინადადებით ადგენდა კონტრრევოლუციურ ჯგუფს“. 
 
11. სიმონ იაგორის ძე ჭიაბრიშვილი:  
„ჭიაბრიშვილი სიმონ იგივე ნასყიდ ეგორის ძეს, 42 წლის, ვაჭარი, ერ.-დემ. პარტიის წევრი, 
პროფესიონალური ბანდიტი, იღებდა აქტიურ  
მონაწილეობას ბანდებში დუშეთის მაზრაში 1922 წელს“. 
 
12. პოლკოვნიკი ალექსანდრე მიხეილის ძე მაჭავარიანი:  
„51 წლის, ყოფ. აზნაური, ყოფ. პოლკოვნიკი მეფის დროს, ქართ. დივიზიის 1-ლი პოლკის უფროსი, 
ეროვ.-დემოკრატების სამხ. ორგანიზაციაში უახლოეს მონაწილეობას იღებდა ჩოლოყაშვილის 
ამბოხების ხანებში,  მსახურობდა წითელ არმიაში და ამ დროს, გადასცა ერ.დემ. ცენტ. კომიტეტის 
განკარგულებანი საექსპედიციო რაზმის უფროს  როსტომ მუსხელიშვილს“. 

13. პოლკოვნიკი ელიზბარ ზაქარიას ძე გულისაშვილი: 
„32 წლის, ყოფ. აზნაური, დამთავრებული  აქვს სამხედრო სკოლა, ყოფ. პოლკოვნიკი, ერ.დემოკრ. 
სამხედრო ორგანიზაციის უახლოესი მონაწილე. საქ. წითელ არმიაში საპასუხისმგებლო ადგილი 
ეჭირა და ამავე დროს, მიჰქონდა  ცნობები ჩოლოყაშვილთან“. 
 

 
 
14. ლევან ირაკლის ძე კლიმიაშვილი:  

„26 წლის, ყოფ. აზნაური,  ყოფ. ოფიცერი, საქართ. წითელი არმიისა, მიჰქონდა ცნობები 
ინტერპარტიულ კომიტეტის დავალებით. ეროვნ.დემოკ.ცენტ.კომიტეტის დავალებით აგროვებდა 
და აგზავნიდა ჩოლოყაშვილთან ოფიცრებს. სამხედრო ცენტრის წევრებს შორის დაჰქონდა 
ცნობები“. 

 
 
15. დიმიტრი ნიკოლოზის ძე ჩრდილელი:  
„29 წლის, ყოფ. აზნაური, დაამთავრა  კადეტთა კორპუსი, საქართველოს წითელი არმიის 
საარტილერიო დივიზიონის უფროსი, ერ.დემ. სამხედრო ორგანიზაციის უახლოესი და მოქმედი 
წევრი. ოფიცრების ჯგუფის დავალებით სამხედრო ცენტრს აკეთებდა მოხსენებას, რომ მზადაა მის 
განკარგულებაში მყოფი ბატარეა გადაეცეს ჩოლოყაშვილს“. 
 

გადმოცემით ცნობილია დახვრეტილი ქართველი გმირების ბოლო სიტყვები:  

გენერალ-მაიორმა ალექსანდრე სიმონის ძე ანდრონიკაშვილმა დახვრეტის წინ შემდეგი სიტყვით 
მიმართა ჯალათებს: „სახეზე გეტყობათ რომ გაკვირვებთ ჩვენი სულის სიმტკიცე .... მრავალი ათასი 
ჩვენზე უკეთესები ზრდიან თავიანთ გულში თქვენდამი სიკვდილს!“; 
 
გენერალ-მაიორ ვარდენ გრიგოლის ძე წულუკიძემ ბოლო სიტყვაში ასე მიმართა სასამართლოს: 
„სიკვდილით ვერ შეგვაშინებთ. ჩვენი სიკვდილი საქართველოს განთავისუფლების თავდებია. იგი 
დაასალკლდევებს ერის სიმტკიცეს, ერთი ათასად გაამრავლებს მებრძოლთ! გადაეცით ჩვენს 
ახლობლებს რომ დავიხოცეთ როგორც ქართველ პატრიოტებს შეჰფერით!“; 

პოლკოვნიკ გიორგი ნიკოლოზის ძე ხიმშიაშვილის ბოლო სიტყვები იყო: „თქვენ კარგად იცით რომ 
ბანდიტები არა ვართ! მალე დადგება დრო და თეთრი გიორგი მრისხანედ მოგთხოვთ პასუხს. 
გაუმარჯოს საქართველოს!“; 
 
გენერალ კონსტანტინე ნიკოლოზის ძე აფხაზის ბოლო სიტყვები იყო: "მე ვკვდები სიხარულით, 
რადგან ღირსი გავხდი სამშობლოს სამსხვერპლოზე ზვარაკად მიტანისა, ჩვენი სიკვდილი 
გამარჯვებას მოუტანს საქართველოს"; 
 
გადმოცემით, დახვრეტის წინ, ციხის დერეფანში მყოფმა იასონ მათეს ძე კერესელიძე სხვების 
გასამხნევებლად საქართველოს ჰიმნი „დიდება“ იმღერა, რასაც სხვა პატიმრებიც აყვნენ. 
 
პოლკოვნიკმა ალექსანდრე მიხეილის ძე მაჭავარიანმა შემდეგი სიტყვით მიმართა სასამართლოს: 
„ჩვენ არ გიპირებდით შებრალებას და არც თქვენგან მივიღებდით ლმობიერებას, ეს ჩვენი 
შეურაცხყოფა იქნებოდა!“ 
 
დიმიტრი ნიკოლოზის ძე ჩრდილელმა, გადმოცემის მიხედვით, უკანასკნელი დაკითხვის წინ 
დერეფანში შესძახა: „უთხარი მათ რომ მე დამხვრიტეს, ვკვდები როგორც შეშვენის ნამდვილ 
ქართველს“.  
 

 

იქიდან გამომდინარე, რომ „ინფორმაციის თავისუფლების განვითარების ინსტიტუტის“ (IDFI) 
საქმიანობის ერთ-ერთ ძირითად მიმართულებას წარმოადგენს საქართველოს საბჭოთა ისტორიის 
შესწავლა-გაანალიზება, არქივების ღიაობა, კვლევითი-საგანმანათლებლო საქმიანობა, საარქივო 
დოკუმენტების შესწავლა, IDFI-იმ შინაგან საქმეთა სამინისტროდან და შინაგან საქმეთა 
სამინსიტროს არქივიდან გამოითხოვა „სამხედრო ცენტრის“ რეპრესირებულ პირთა საცხოვრებელი 
მისამართების ამსახველი მონაცემები. მიღებული ინფორმაციის საფუძველზე, დადგინდა 1923 
წლის მაისში რეპრესირებული „სამხედრო ცენტრის“ წევრთა საცხოვრებელი მისამართები.  

IDFI-მ შინაგან საქმეთა სამინისტროდან მიღებული საარქივო დოკუმენტები, ისევე როგორც 
შეგროვებული ფოტომასალა გაუგზავნა ქალაქ თბილისის საკრებულოს იმისათვის, რომ  
„სამხედრო ცენტრის“ წევრთა გმირობის უკვდავსაყოფად ქ. თბილისში განთავსდეს მემორიალური 
დაფები მათი საცხოვრებელი მისამართების მიხედვით. ქ. თბილისის საკრებულომ IDFI-ის წერილი 
განსახილველად გადააგზავნა ქ. თბილისის მერაში. 

 

როგორც წერილში არის აღნიშნული, მემორიალური დაფები უკვე განთავსებულია სამხედრო 
ცენტრის სამი წევრის საცხოვრებელ მისამართზე: 

1. აფხაზი კონსტანტინე ნიკოლოზის-ძე- დღევანდელი ლ. ასათიანის ქ. 46 (ყოფილი 
ბებუთოვის ქ. 46): 

2. მუსხელიშვილის როსტომ ილიას ძე - კოჯრის ქ. 4: 

3. გულისაშვილი ელიზბარ ზაქარიას ძე - ძმები კაკაბაძეების ქ. 15 (ყოფილი მოსკოვის ქ. 15) 

აუცილებელია, რომ მემორიალური დაფები განთავსდეს „სამხედრო ცენტრის“ სხვა წევრთა 
საცხოვრებელ მისამართებზეც, კერძოდ: 

 

1. წულუკიძე ვარდენ გრიგოლის-ძე - დღევანდელი დავით აღმაშენებლის გამზ. 117, ყოფილი 
მიხეილის 117:   

2. ხიმშიაშვილი გიორგი ნიკოლოზის-ძე - დღევანდელი ჭონქაძის 12, ყოფილი გუდოვიჩის 12: 

 

 

 

 

3. ბაგრატიონ-მუხრანელი სიმონ ლევანის-ძე – დღევანდელი დავით თორაძის ჩიხი 3, ყოფილი 
ევგენის ჩიხი 3.  

4. ყარალაშვილი ფარნაოზ ლევანის-ძე - დღევანდელი ჯავახიშვილის 33, ყოფილი ნიკოლოზის 33.  

 

 

 

5. კერესელიძე იასონ მათეს-ძე  – დღევანდელი მ. ლაღიძის ქ. 7, ყოფილი კრუზენშტერნის 7.  

გამომდინარე იქიდან, რომ იასონ კერესელიძესთან ერთად,  ზემოთაღნიშნულ მისამართზე 
ცხოვრობდა ასევე მისი ძმა, ცნობილი ქართველი სამხედრო და პოლიტიკური მოღვაწე, 
ორგანიზაცია „თეთრი გიორგის“ დამაარსებელი  ლეო კერესელიძე, მიზანშეწონილია აღნიშნულ 
მისამართზე  გაკეთდეს ასევე მისი მემორიალური დაფაც.  

6. ქუთათელაძე ივანე გრიგოლის-ძე - დღევანდელი ჭოველიძის ქ. 39, ყოფილი ბელინსკის 39. 

7. კლიმიაშვილი ლევან ირაკლის-ძე – დღევანდელი ვ. ბარნოვის ქ. 34, ყოფილი გუნიბის 34. 

აღნიშნულ მისამართზე ძველი სახლის მაგივრად აშენებულია ახალი სახლი, მაგრამ მემორიალური 
დაფა შესაძლებელია გაკეთდეს სახლის გვერდით არსებულ ძველ კედელზე.  

8. ჩრდილელი დიმიტრი ნიკოლოზის-ძე  - დღევანდელი გ. ლორთქიფანიძის 6, ყოფილი 
ლერმონტოვის ქ. 20. 

ასევე მნიშვნელოვანია დადგინდეს ორი რეპრესირებული სამხედრო პირის საცხოვრებელი 
ადგილი, რომელთა მისამართები არის ცნობილი, მაგრამ ჯერ-ჯერობით ვერ დადგინდა, 
უშუალოდ მათი საცხოვრებელი სახლის ზუსტი მდებარეობა: 

ანდრონიკაშვილი ალექსანდრე სიმონის ძე- ყოფილი ოლღას ქ 33, დღევანდელი მ. კოსტავას 
გამზირი: 

მაჭავარიანი ალექსანდრე მიხეილის-ძე – ყოფილი ოლღას ქ. 40, დღევანდელი მ. კოსტავას გამზ.  

ასევე მიმდინარეობს საცხოვრებელი მისამართების დადგენა შემდეგ პირებზე, რომლებიც 
სავარაუდოდ ცხოვრობდნენ დუშეთში: 

 

ზანდუკელი მიხეილ ნიკოლოზის-ძე:  

ჭიაბრიშვილი სიმონ იაგორის-ძე: 

 

 
 

 

„ინფორმაციის თავისუფლების განვითარების ინსტიტუტი“ გამოთქვამს იმედს, რომ ქალაქ 
თბილისის მერია გაითვალისწინებს ჩვენს წინადადებას და მემორიალური დაფების განთავსებით 
სათანადო პატივს მიაგებს ქვეყნის თავგანწირულ გმირების, ბოლშევიკური რუსეთის მიერ 
დახვრეტილ „საქართველოს სამხედრო ცენტრის“ წევრების ხსოვნას. 

